
nerea danborena. EHU-ko erizaintza eskolako ikerTZAILEa 

«Etorkin iritsi berrien osasuna hemengoen oso antzekoa izaten da» 

i. B. - BILBO 

EHUko Erizaintza Eskolakoak buru-belarri sartuta dabiltza immigrazio berriak EAEko gizarte eta osasun zerbitzuekin duen lotura aztertzen. Batutako datuak Osakidetzaren esku utziko dituzte, datorren urtean, herritarron osasuna taxuz jagoteko hartu beharreko neurriak hartzeko. Behar horretan dabil Nerea Danborena erizaina. 

Zein da Euskal Herrira etorritako immigrazio berriaren osasun egoera? 

Emaitza nagusiak oraindik ez ditugu bildu, baina ikusi dugunagatik esango nuke jende osasuntsua dela, bertokoen parekoa. Atzematen ditugun eritasunek lotura zuzena izaten dute lekukotzeko jende honek izaten dituen arazoekin. Bestelako minekin ere sarri etortzen zaizkigu. Osasun zerbitzuez galdetu izan diegunean, bestalde, orokorrean iritzi ona dutela esan izan digute. 

Etorkin asko dago gure artean osasun sare ofizialetik kanpo ? 

Baietz uste dugu, baina zenbat diren zehazteko beste daturik ez daukagu. Hori jakiteko nolabaiteko zerrenda ofiziala beharko genuke. Ez dakigu zenbat diren udalerrietako erroldetatik kanpo daudenak, eta horiek guztiak sare ofizialetik kanpo daude, halabeharrez, gainera. 

Etorkinok zaintzerakoan medikuek aurkitu dute eritasun ezezagunik? 

Arrotza izan zitekeen ezer ez dute aurkitu, eta are gutxiago kutsakorra izan zitekeen gaitzik. Berezitasun bakarra izaten dira bizi dituzten baldintzek eragindako gaixotasunek sortutakoak. Medikuek aipatzen dute, hori bai, gaixo hauekin elkar ulertzeko izaten dituzten arazoak, batez ere hizkuntza arrazoiak direla kausa. Neurri batean arazoak izaten dituzte, baita ere, eritasunaren esangura kulturalak desberdinak izaten delako. 

Herriminak Ulises Sindromea izenekoa eragiten du. Etorkinen artean aipagarriak dira buru gaixotasunak? 

Egia da Joseba Atxotegi psikologoak sindrome hori atzeman duela Bartzelonan, baina ezin da esan etorkinen artean buru gaixotasunak nabarmenak direnik. Aipatu duzun herriminak edo lekukotzeko izaten dituzten arazoek eragin egiten badute ere, ez dira neurosiak edo psikosiak agertzen. Ez gainerako herritarren artean baino gehiago. 

Bizi duten ezinegonak badu antzekotasunik doluaren sindromearekin edo antsietate-depresioarekin, baina era berean ezaugarri oso bereziak ditu. 

Emakume etorkinen kultura, ohiturak eta erlijioa traba izaten dira euren osasuna jagoteko? 

Zoritxarrez, bai. Arazo itzela izaten da, ez bakarrik osasun zentroetan, baita bertara joan daitezen ere. Askotan aukera bakarra medikuarekin batera aita edo senarra egotea izaten da. Guri gertatu izan zaigu hori azterketa egiterakoan, eta horixe bera gertatzen zaie osasun zerbitzuetan. 

Gerta daiteke horregatik emakumeren bat osasun arreta barik geratzea? 

Gerta daiteke eta gertatzen da, askotan gainera. Batez ere ginekologia zerbitzuan. 
Gure artean immigrazio mota hau berria bada ere, aspaldikoa da Europan. Han egindakoak ez zaizkizue baliogarri gertatu zuon azterketa egiteko? 

Ez asko, horren parekorik edo antzekorik ez dugulako inon topatu. Eta egia esan, Herbehereeak kenduta, Europako Batasuneko gainerako herrialdeetan ezer gutxi egin dute immigrazioaren osasun egoera aztertzeko. 

Web orria etorkinek eurek erabiltzeko sortu duzuela aipatu da agerraldian. Zenbat hizkuntzetan emango duzue informazioa? 

Informazioa, oraingoz, gaztelaniaz bakarrik dago eskuragarri web orrian. Izenburuak baino ez ditugu itzuli euskarara, ingelesera eta frantsesera. Eduki guztiak ez badira, gehienak, eta batez ere etorkinei baliagarriak izango zaizkien guztiak, hainbat hizkuntzatan jartzeko asmoa dugu: euskaraz, frantsesez, arabieraz, txineraz eta ingelesez. Orain daukagun zalantza bakarra da Afrika eta Asiako zenbait dialekto sartu edo ez. 

